
5

E mentre o resta attonito in sto lœugo

Pe ra grandezza, e giri, e lummi, e canti;

Ecco che tutto raggi, e tutto fœugo

Un cavaggero se ghe cianta avanti:

Ra sò voxe pareiva un contrazœugo

Dri farsetti, e sopren ri ciù sbaffanti,

E o dixeiva: Carissimo Buglion,

E cose gh'è? ti no conosci Ugon?

E lê respondeiva: Figgio caro,

Scûzame tanto, non t'ho dæto mente.

A sta luxe, che n'ho moæ visto paro

N'era ciù int'ro passaoù, ni int'ro presente,

E chì træ votte o va per abbraççâro

Streito a ro collo da sò bon parente;

Fin træ votte per strenzero o se prœuva,

Ma senza ninte in man sempre o se trœuva.

Con fatto riso Ugon poi ghe dixeiva:

Carne e corpo non ho comme te pâ:

D'un de quelli, che zù tra voî viveiva

L'añima son, ancœu santificâ:

Chì l'è donde no ciœuve moæ, ni neiva,

Ro Paradiso è questo, e uña giornâ

Te gh'aspêto ti assì: Amme! (ghe dixe,

Gofredo:) oh foisse ancœu! Dê te benîxe!

Nò nò, replica Ugon, aggi paçienza;

Ti gh'averæ ro lœugo: però avanti

Che ti fassi de zù ra tò partenza

E' necessario fâ dri fæti tanti.

Bezœugna dœuverá ra tò potenza,

Piggiâ Gerusalemme, e i Lœughi santi,

E lì dri Crestien ciantâ ro Regno

Dro quâ sarà tò Fræ poi ro sostegno.

Ma perchè te ne vêgne ciù gorîo

De vegnîghe, aoura piggiate ro gusto

A veì sto lœugo, che ra man de Dio

Ha fæto così bello per chi è giusto.

Senti sti sopranin (oh benemio!)

E sti soin, chi pœu aveighe desgusto?

Vôzi l'œuggio e sta a veì d'in çimma in fondo:

Questo globo chi è sotta o l'è ro mondo.

Mira per chi se fa tanto sciaratto;

Per chi l'ommo travaggia nœutte, e giorno:

Che te ne pâ? ma l'ælo un bello matto,

Uña testa de legno fæta a o torno.

Tanta terra, chi n'è da fâ un piatto,

Chi sta a galla int'ro mâ ch'a l'ha d'intorno

Ve pœu tanto attaccâ? mondo baggian!

N'ælo uña Pancaraña int'ro pâtan?

Così lê disse: e l'âtro, dæto mente

Dabasso, o se ne feççe sganasciæ,

Ch'o vì subbito, e ben distintamente

E terra, e mâ, provinçie, e gran çittæ,

E o se strasecolava in veì ra Gente

Tanto appricâ per amuggiâ dinæ

A ro Mondo, chi n'è ch'uña Taverna

In confronto lasciù dra Patria eterna.

